
ವೇಲಾತಿಲಂಘ್ಯ ಕರುಣೇ !ವಿಬುಧೇಂದ್ರವಂದ್ಯೇ
ಲೀಲಾವಿನಿರ್ಮಿತಚರಾಚರಹೃನ್ನಿವಾಸೇ .

ಮಾಲಾಕಿರೀಟಮಣಿಕುಂಡಲಮಂಡಿತಾಂಗೇ
ಬಾಲಾಂಬಿಕೇ !ಮಯಿನಿಧೇಹಿ ಕೃಪಾಕಟಾಕ್ಷಂ .. 1..

ಕಂಜಾಸನಾದಿ ಮಣಿಮಂಜುಕಿರೀಟಕೋಟಿ
ಪ್ರತ್ಯುಪ್ತರತ್ನರುಚಿರಂಜಿತಪಾದಪದ್ಮೇ .

ಮಂಜೀರಮಂಜುಲವಿನಿರ್ಜಿತಹಂಸನಾದೇ
ಬಾಲಾಂಬಿಕೇ ಮಯಿ ನಿಧೇಹಿ ಕೃಪಾಕಟಾಕ್ಷಂ .. 2..

ಪ್ರಾಲೇಯಭಾನುಕಲಿಕಾಕಲಿತಾತಿರಮ್ಯೇ
ಪಾದಾಗ್ರಜಾವಲಿವಿನಿರ್ಜಿತಮೌಕ್ತಿಕಾಭೇ .

ಪ್ರಾಣೇಶ್ವರಿ !ಪ್ರಥಮಲೋಕಪತೇ !ಪ್ರಜಾನಾಂ
ಬಾಲಾಂಬಿಕೇ !ಮಯಿನಿಧೇಹಿ ಕೃಪಾಕಟಾಕ್ಷಂ .. 3..

ಜಂಘಾದಿಭಿರ್ವಿಜಿತಚಿತ್ತಜತೂಣೀಭಾಗೇ
ರಂಭಾದಿಮಾರ್ದವಕರೀಂದ್ರಕರೋರುಯುಗ್ಮೇ .

ಶಂಪಾಶತಾಧಿಕಸಮುಜ್ಜ್ವಲಚೇಲಲೀಲೇ !

ಬಾಲಾಂಬಿಕೇ!ಮಯಿನಿಧೇಹಿ ಕೃಪಾಕಟಾಕ್ಷಂ .. 4..

ಮಾಣಿಕ್ಯಮೌಕ್ತಿಕವಿನಿರ್ಮಿತಮೇಖಲಾಢ್ಯೇ
ಮಾಯಾವಿಲಗ್ನವಿಲಸನ್ಮಣಿಪಟ್ಟಬಂಧೇ .

ಲೋಲಂಬರಾಜಿವಿಲಸನ್ನವರೋಮಜಾಲೇ
ಬಾಲಾಂಬಿಕೇ !ಮಯಿನಿಧೇಹಿ ಕೃಪಾಕಟಾಕ್ಷಂ .. 5..

ನ್ಯಗ್ರೋಧಪಲ್ಲವತಲೋದರನಿಮ್ನನಾಭೇ
ನಿರ್ಧೂತಹಾರವಿಲಸತ್ಕುಚಚಕ್ರವಾಕೇ .

ನಿಷ್ಕಾದಿಮಂಜುಮಣಿಭೂಷಣಭೂಷಿತಾಂಗೇ
ಬಾಲಾಂಬಿಕೇ!ಮಯಿನಿಧೇಹಿ ಕೃಪಾಕಟಾಕ್ಷಂ .. 6..

ಕಂದರ್ಪಚಾಪಮದಭಂಗಕೃತಾತಿರಮ್ಯೇ
ಭ್ರೂವಲ್ಲರೀವಿವಿಧಚೇಷ್ಟಿತರಮ್ಯಮಾನೇ .

ಕಂದರ್ಪಸೋದರಸಮಾಕೃತಿಭಾಲದೇಶೇ
ಬಾಲಾಂಬಿಕೇ !ಮಯಿನಿಧೇಹಿ ಕೃಪಾಕಟಾಕ್ಷಂ .. 7..

ಮುಕ್ತಾವಲೀವಿಲಸದೂರ್ಮಿತಕುಂಬುಕಂಠೇ
ಮಂದಸ್ಮಿತಾನನವಿನಿರ್ಮಿತಚಂದ್ರಬಿಂಬೇ .

ಭಕ್ತೇಷ್ಟದಾನನಿರತಾಮೃತಪೂರ್ಣದೃಷ್ಟೇ
ಬಾಲಾಂಬಿಕೇ !ಮಯಿನಿಧೇಹಿ ಕೃಪಾಕಟಾಕ್ಷಂ .. 8..

ಕರ್ಣಾವಲಂಬಿಮಣಿಕುಂಡಲಗಂಡಭಾಗೇ
ಕರ್ಣಾಂತದೀರ್ಘನವನೀರಜಪತ್ರನೇತ್ರೇ .

ಸ್ವರ್ಣಾಯಕಾದಿಗುಣಮೌಕ್ತಿಕಶೋಭಿನಾಸೇ
ಬಾಲಾಂಬಿಕೇ !ಮಯಿನಿಧೇಹಿ ಕೃಪಾಕಟಾಕ್ಷಂ .. 9..

ಲೋಲಂಬರಾಜಿಲಲಿತಾಲಕಜಾಲಶೋಭೇ
ಮಲ್ಲೀನವೀನಕಲಿಕಾನವಕುಂದಜಾಲೇ .

ಭಾಲೇಂದುಮಂಜುಲಕಿರೀಟವಿರಾಜಮಾನೇ
ಬಾಲಾಂಬಿಕೇ !ಮಯಿನಿಧೇಹಿ ಕೃಪಾಕಟಾಕ್ಷಂ .. 10..

ಬಾಲಾಂಬಿಕೇ !ಮಹಾರಾಜ್ಞಿ ವಿದ್ಯಾ(ವೈದ್ಯ)ನಾಥಪ್ರಿಯೇಶ್ವರಿ ! .

ಪಾಹಿ ಮಾಮಂಬ! ಕೃಪಯಾ ತ್ವತ್ಪಾದಂ ಶರಣಂ ಗತಃ .. 11..
ಇತಿ ಶ್ರೀಬಾಲಾಸ್ತೋತ್ರಂ (4)ಸಂಪೂರ್ಣಂ .

